
خىتايدىكى مهجبۇرىي ئهمگهك دۇنيا دېڭىزخىتايدىكى مهجبۇرىي ئهمگهك دۇنيا دېڭىز
مهھسۇلاتلىرى تهمىناتىغا داغ چۈشۈرمهكتهمهھسۇلاتلىرى تهمىناتىغا داغ چۈشۈرمهكته

بۇ دوكلاتنى بۇ دوكلاتنى «قانۇنسىز ئوكيان لايىھهسى» تهييارلىدى«قانۇنسىز ئوكيان لايىھهسى» تهييارلىدى
2023.10.13

بۇ يىل ئاپرېلدىكى ئۇچۇق بىر سهھهردە، بىر خىل شهكىلدە قىزىل رەڭلىك پىلاش كىيىۋالغان سهكسهندىن
ئارتۇق ئهر-ئايال قهشقهر پويىز ئىستانسىنىڭ ئالدىدا قاتار تىزىلىپ ئۆچرەتته تۇراتتى.

 بۇ كىشىلهر خىتايدىكى ئهڭ چوڭ ئاز سانلىق مىللهتلهرنىڭ بىرى بولغان ئۇيغۇرلار ئىدى. ئۇلار
چامادانلىرىنىڭ يېنىدا ئۆرە تۇرغىنىچه، يهرلىك ھۆكۈمهتنىڭ ئۆزلىرى شهرىپىگه ئۆتكۈزۈپ بېرىۋاتقان

ئۇزىتىش مۇراسىمىنى كۆرۈۋاتاتتى. پائالىيهت ھهققىدىكى سىن كۆرۈنۈشلىرىنىڭ بىرىدە ئۇيغۇرچه
كىيىنگهن بىر ئايالنىڭ سهھنىدە پىرقىراۋاتقانلىقى كۆرۈنۈپ تۇراتتى. بايراقلارنىڭ بىرىگه «كهڭ كۆلهمدە

ئىشقا ئورۇنلىشىشنى ئىلگىرى سۈرۈپ، ئىناق جهمئىيهت بهرپا قىلايلى» دەپ يېزىلغان ئىدى. سىن
كۆرۈنۈشىنىڭ ئاخىرىدا ئۇچقۇچىسىز ئايروپىلاندىن تارتىلغان كۆرۈنۈشلهر بۇ ئۇيغۇرلارنى ئېلىپ كېتىشكه

تهق بولۇپ تۇرۇۋاتقان قاتار پويىزلارنى كۆرسىتهتتى.

بۇ پائالىيهت خىتاي ئىجرا قىلىۋاتقان ئېشىنچا ئهمگهك كۈچلىرىنى يۆتكهش قۇرۇلۇشىنىڭ بىر قىسمى
بولۇپ، بۇنىڭدا ئۇيغۇرلارنى مهجبۇرىي يوسۇندا مهملىكهتنىڭ ھهرقايسى جايلىرىغا ئهۋەتىدۇ ۋە ئۇلارنى
ئاساسلىق سانائهت ساھهسىدە ئهمگهككه سالىدۇ. شىنجاڭدىكى لاگېرلار ھهققىدە تهتقىقات ئېلىپ بارغان

ئىنسانشۇناس ئادرىئان زېنز: «بۇ كونترول قىلىش ۋە ئاسسىمىلياتسىيه ئىستراتېگىيهسى، بۇ ئۇيغۇر
مهدەنىيىتىنى يوقىتىش ئۈچۈن لايىھهلهنگهن» دەيدۇ.

بۇ پىروگرامما ماھىيهتته تارىختىكى تىنچىماس بىر قوۋمنى بويسۇندۇرۇش ئۈچۈن لايىھهلهنگهن چوڭ
پىروگراممىنىڭ بىر قىسمى. خىتايلار خىتاي دۆلىتىدىكى ئاساسلىق مىللهت بولسىمۇ ئهمما خىتاينىڭ

غهربىدىكى ئىچكى قۇرۇقلۇق بولغان شىنجاڭ نوپۇسىنىڭ يېرىمىدىن كۆپرەكى ئاز سانلىق مىللهتلهردۇر.
ئۇلارنىڭ مۇتلهق كۆپ قىسمى ئۇيغۇرلار بولۇپ، ئۇلاردىن باشقا قىرغىز، تاجىك، قازاق، خۇيزۇ ۋە

موڭغۇللارمۇ بار.

 ئۇيغۇر بۆلگۈنچىلىرى 90-يىللاردا توپىلاڭ كۆتۈرۈپ، 2008-ۋە 2014-يىللىرى ساقچىخانىلارغا ھۇجۇم
قىلغان. بۇنىڭغا قارىتا، خىتاي ھۆكۈمىتى كهڭ كۆلهملىك تهقىب ۋە باستۇرۇشنى يولغا قويدى. بۇ تهدبىرلهر

بويىچه مۇسۇلمانلار ۋە باشقا دىنىي ئاز سانلىق مىللهت كىشىلىرى دەپنه مۇراسىمىدا بىرەر ئايهتنى
ئوقۇغانلىقى ياكى ئۇزۇن ساقال قويغانلىقى ئۈچۈن ئايلارچه ۋە يىللارچه قاماققا ئېلىندى. ھۆكۈمهت يهنه
ئۇيغۇرلارنى زور تۈركۈمدە تۇتقۇن قىلىپ، «قايتا تهربىيهلهش» لاگېرلىرىغا سولىدى. بۇ لاگېرلاردا ئۇلار

قىيناق، تاياق-توقماق ۋە مهجبۇرىي تۇغماس قىلىۋېتىشكه ئۇچرىدى. بۇ پىروگراممىلار يۇقىرى پهللىگه
چىققان ۋاقىتلاردا بىر مىليوندىن ئىككى مىليونغىچه ئۇيغۇر لاگېرلارغا قامالدى. ئامېرىكا ھۆكۈمىتى

شىنجاڭدىكى بۇ قىلمىشنى «ئىرقىي قىرغىنچىلىق» دەپ ئاتىدى.

2000-يىللارنىڭ بېشىدا، خىتاي ھۆكۈمىتى كېيىنكى ۋاقىتلاردا «شىنجاڭغا ياردەم بېرىش» دەپ ئاتالغان
پىروگراممىنىڭ بىر قىسمى سۈپىتىدە ئۇيغۇرلارنى ئۆلكه سىرتىدا ئىشلهشكه يۆتكهشكه باشلىغان. رايوننىڭ
پارتىيه سېكرېتارى بۇ پىروگراممىنى «تولۇق ئىشقا ئورۇنلىشىش» ۋە «مىللهتلهر ئارا تهسىر كۆرسىتىش،
چۈشىنىش ۋە يۇغۇرۇلۇش» نى ئىلگىرى سۈرىدۇ، دەپ كۆرسهتتى. ئهمما خىتايدا نهشر قىلىنغان ئىلمىي

ئهسهرلهر بۇنى دۆلهتنىڭ ئۇيغۇر جهمئىيىتىنى «ئېچىش يولى» دەپ تهسۋىرلىدى. بۇ پىروگرامما ئۆز
نۆۋىتىدە خىتاينىڭ ئاساسلىق سانائهت ساھهسىنى ئهرزان ئهمگهك كۈچى بىلهن تهمىنلهيدۇ. بۇ خىل

ئېھتىياجلارنىڭ بىرى تاجسىمان ۋىرۇسى (كوۋىد-19) سهۋەبىدىن ئىجرا قىلىنغان قامال كهلتۈرۈپ چىقارغان
دېڭىز مهھسۇلاتلىرى ساھهسىدىكى ئهمگهك كۈچى كهمچىللىكىدە تېخىمۇ كۈچلۈك ئهكس ئهتتى.

ھۆكۈمهت ئىستاتىستىكىسىغا قارىغاندا، 2014-يىلدىن 2019-يىلغىچه بولغان ئارىلىقتا خىتاي دائىرىلىرى
ھهر يىلى شىنجاڭ نوپۇسىنىڭ %10 تىن كۆپرەكىنى (ئىككى يېرىم مىليون ئادەمنى) ئهمگهك كۈچى

يۆتكهش ئارقىلىق باشقا جايلارغا كۆچۈرگهن. بۇنىڭ تهسىرى ئادەم ھهيران قالغۇدەك دەرىجىدە بولغان:
بىرلهشكهن دۆلهتلهر تهشكىلاتىنىڭ سانلىق مهلۇماتىغا ئاساسلانغاندا، 2017-يىلدىن 2019-يىلغىچه بولغان

ئارىلىقتا، شىنجاڭدا تۇغۇلۇش نىسبىتى 50 پىرسهنتكه يېقىن تۆۋەنلىگهن. يۆتكهلگهن ئۇيغۇرلار پاختا تىرىش
ۋە كۆكتاش كولاش، توقۇمىچىلىق ۋە كۈنتاختا ئىشلهپچىقىرىش خىزمىتىگه ئورۇنلاشتۇرۇلدى. (خىتاي

تاشقى ئىشلار مىنىستىرلىقىنىڭ ئهمهلدارلىرى بۇ پىروگراممىغا مۇناسىۋەتلىك سوئاللارغا جاۋاب بهرمىدى.)

2021-يىلى، ئامېرىكا دۆلهت مهجلىسى «ئۇيغۇر مهجبۇرىي ئهمگىكىنىڭ ئالدىنى ئېلىش قانۇنى» نى
ماقۇللىدى. بۇ قانۇندا، «پۈتۈنلهي ياكى قىسمهن» ھالدا شىنجاڭدىكى ئىشچىلارنىڭ ياكى ئاز سانلىق مىللهت
كىشىلىرىنىڭ ئهمگىكى بهدىلىگه ئىشلهپچىقىرىلغان بارلىق مهھسۇلاتلارنىڭ دۆلهت تهرىپىدىن مهجبۇرىي
ئهمگهككه چېتىشلىق دەپ قارىلىدىغانلىقى، شۇنداقلا ئامېرىكا بازىرىغا كىرىشتىن چهكلىنىدىغانلىقى ئېلان

قىلىندى. بۇ قانۇننىڭ راستتىنلا ئۈنۈمى بولدى: ئۆتكهن بىر يىلدا ئامېرىكا تاموژنا ۋە چېگرا قوغداش
ئىدارىسى شىنجاڭ بىلهن ئالاقىدار بولغان ئېلېكتىرونلۇق مهھسۇلاتلار، كىيىم-كېچهك، دورا قاتارلىق بىر

مىليارد ئامېرىكا دوللىرىدىن كۆپرەك قىممهتتىكى مالنى تۇتۇپ قالدى.

 ئهمما، ھازىرغا قهدەر بۇنىڭدىن زور دەرىجىدە چهتته قېلىۋاتقان بىر تۈر دېڭىز مهھسۇلاتلىرى ساھهسى
ئىدى.

 ئامېرىكىدىكى دېڭىز مهھسۇلاتلىرىنىڭ تهخمىنهن سهكسهن پىرسهنتى ئىمپورت قىلىنىدىغان بولۇپ،
خىتاينىڭ بۇ جهھهتته تهمىنلهيدىغىنى ھهر قانداق دۆلهتتىن كۆپ. ئامېرىكىدىكى ھۆكۈمهت مهكتهپلىرىدە
تهمىنلهنگهن بېلىق تاياقچىلىرىنىڭ يېرىمى خىتايدا پىششىقلاپ ئىشلىنىدۇ. ئهمما بېلىقچىلىق كېمىلىرى،

پىششىقلاپ ئىشلهش زاۋۇتلىرى ۋە ئېكسپورت قىلغۇچىلار ئوتتۇرىسىدىكى كۆپلىگهن قولدىن-قولغا
ئۆتىدىغان ھالقىلار دېڭىز مهھسۇلاتلىرىنىڭ مهنبهسىنى تهكشۈرگىلى بولماس قىلىۋەتكهن. بۇنىڭغا

قوشۇلۇپ چهتئهل مۇخبىرلىرىنىڭ شىنجاڭدىن خهۋەر بېرىشى چهكلىنىدۇ؛ تهكشۈرگۈچى خادىملار يهنه
خىتاينىڭ تور دۇنياسىدىكى ئۇيغۇر ئهمگهك كۈچىگه ئائىت ئۇچۇرلارنى ئۆچۈرۈپ تۇرىدۇ.

بۇ ئىشلار توغرىسىدا تېخىمۇ كۆپ مهلۇماتقا ئېرىشىش ئۈچۈن، «قانۇنسىز ئوكيان لايىھهسى» ئۆتكهن تۆت
يىلدا كهڭ كۆلهملىك بىر تهتقىقاتنى ۋۇجۇدقا چىقاردى. بۇ تهتقىقات دۇنيانى دېڭىز مهھسۇلاتلىرىنىڭ

مۇتلهق كۆپ قىسمى بىلهن تهمىنلهۋاتقان، ئهمما دۇنياغا ھېچقانچه بىلىنمىگهن ئۇيغۇر مهجبۇرىي ئهمگهك
سىستېمىسى ھهققىدە تۇنجى بولۇپ ئۇچۇر بېرىدۇ. ئۇيغۇر مهجبۇرىي ئهمگىكى بهدىلىگه دېڭىز

مهھسۇلاتلىرىنى پىششىقلاپ ئىشلهيدىغان زاۋۇتلارنىڭ ئورنىنى دەلىللهش ئۈچۈن تهتقىقاتچىلار بۇ
شىركهتلهرنىڭ نهچچه يۈز بهتلىك ئىچكى خهۋەرلىرى، يهرلىك خهۋەرلهر، سودا ئۇچۇرلىرى، ئۇيغۇرلارنىڭ
گۇۋاھلىق بايانلىرى، سۈنئىي ھهمراھ ۋە يانفون سۈرەتلىرىنى كۆزدىن كهچۈردى. ئۇلار تورلارغا يوللانغان

مىڭلىغان قىسقا ۋىدىيولارنى كۆرۈپ چىقتى. بۇلارنىڭ كۆپىنچىسى تىك-توكنىڭ خىتايچه نۇسخىسى
بولغان دۇيىنغا چىقىرىلغان ئىدى. شۇنىڭدەك بۇلارنى تورغا چىقارغۇچىلارنىڭ دەسلهپته شىنجاڭدا
تىزىملاتقانلىقى دەلىللهندى. ئۇنىڭدىن باشقا ئۇلار مۇتهخهسسىسلهرگه سىندا ئىشلىتىلگهن تىللارنى
تهكشۈرتتى؛ يهنه بىر قىسىم زاۋۇتلارنى زىيارەت قىلىش ئۈچۈن تهكشۈرگۈچىلهرنى تهكلىپ قىلدى.  

 «قانۇنسىز ئوكيان لايىھهسى» تهكشۈرۈپ چىققان دەلىل-ئىسپاتلارنىڭ ھهممىسى كىشىنى ئهندىشىگه
سالىدىغان ۋەزىيهتنى نامايان قىلىدۇ. ئۇيغۇر مهجبۇرىي ئهمگهك مهسىلىسى بىلهن شۇغۇللىنىۋاتقان

ئادۋوكات سارا تايىك (Sarah Teich) مۇنداق دېدى: «دېڭىز مهھسۇلاتلىرى ۋە ئهمگهك كۈچلىرىنى يۆتكهش
پىروگراممىسى ھهققىدىكى بۇ بايقاش، ئۇيغۇرلار دۇچ كېلىۋاتقان دەپسهندىچىلىكنىڭ دۇنيا مىقياسىدىكى

ئىستېمالچىلارغا چېتىلىدىغانلىقىنى كۆرسىتىدۇ.»

بۇ خىلدىكى ئهمگهك كۈچلىرىنى يۆتكهش ئادەتته ئىشىكنى چېكىشتىن باشلىنىدۇ. يهرلىك پارتىيه
ئهمهلدارلىرىدىن تهركىب تاپقان «يېزا خىزمهت ئهترىتى» ئۆي-ئۆيلهرگه كىرىپ «ئىدىيهۋى خىزمهت» نى

ئىشقا سالىدۇ، جۈملىدىن ئۇيغۇرلارنى باشقا جايغا كۆچۈش پىروگراممىسىغا قاتنىشىشقا دەۋەت قىلىدۇ.

ھۆكۈمهتنىڭ رەسمىي باياناتلىرىدا ئۇيغۇر ئىشچىلىرىنىڭ بۇ خىلدىكى ئىشقا ئورۇنلىشىش پۇرسىتىدىن
مىننهتدار بولغانلىقى ئېيتىلىدۇ. ئۇلارنىڭ بهزىلىرى بۇنىڭدىن مىننهتدار بولغاندەكمۇ قىلىدۇ. ئهمما قهشقهر
ۋىلايهتلىك مۇقىملىقنى قوغداش قوماندانلىق شىتابىنىڭ 2017-يىلىدىكى مهخپىي ئىچكى ھۆججهتلىرىدە

ئهمگهك كۈچلىرىنى يۆتكهشكه قارشىلىق كۆرسهتكهن كىشىلهرنى تۇتۇپ تۇرۇش ئارقىلىق جازالاشقا
بولىدىغانلىقى ئېيتىلغان. 2017-يىلدىن 2019-يىلغىچه بولغان ئارىلىقتا قهشقهرلىك بىر ئايال ئىككى

كىچىك بالىنىڭ ھالىدىن خهۋەر ئېلىشى زۆرۈر بولغانلىقى ئۈچۈن زاۋۇتتا ئىشلهشنى رەت قىلغاندا  تۇتقۇن
قىلىنغان. ئهمگهك كۈچى بولۇپ يۆتكىلىشنى رەت قىلغان يهنه بىر ئايال «ھهمكارلاشمىغانلىقى» ئۈچۈن

كامېرغا سولانغان.

 خىزمهتكه قوبۇل قىلىنغانلار توپلانغاندىن كېيىن، ئۇلارنىڭ ئىشلهيدىغان ئورنى بهلگىلىنىدۇ. مهسىلهن،
2022 يىلى 2-ئايدا مىڭلىغان ئۇيغۇر جهنۇبىي شىنجاڭدىكى بىر جازا لاگېرىدا «خىزمهت بازىرى» ئۈچۈن

رەتكه تىزىلدى. رايوننىڭ باشقا جايلىرىدىكى مۇشۇنىڭغا ئوخشاپ كېتىدىغان ئهھۋال تهسۋىرلهنگهن
سىنلاردا ئىنسانلارنىڭ تانابتهك سهپ تۈزۈپ، ھهربىيچه كىيىنگهن ئهمهلدارلارنىڭ نازارىتىدە توختامغا ئىمزا
قويغانلىقى كۆزگه چېلىقىدۇ. ئهمگهك كۈچلىرىنى يۆتكهش ئىشلىرىنىڭ كۆپىنچىسى پويىز ياكى ئايروپىلان
بىلهن ئىشقا ئاشۇرۇلىدۇ. دۇنيادىكى «500 كۈچلۈك شىركهت» لهرنىڭ بىرى، توقۇمىچىلىق ۋە خىمىيهلىك

مهھسۇلاتلارنى ئىشلهپچىقىرىدىغان شىنجاڭ جوڭتهي گۇرۇھى يېقىندا 100،000 ئىشچىنى خوتهن ۋىلايىتىگه
يۆتكىگهن. (جوڭتهي گۇرۇھى بۇ ھهقته سورىغان سوئالىمىزغا جاۋاب بهرمىدى.)

 بهزىدە، بۇ خىلدىكى يۆتكهش ئهمگهك كۈچى ئېھتىياجىنىڭ تۈرتكىسىدە بولىدۇ. 2020-يىلى 3-ئايدا،
خىتايدىكى ئهڭ چوڭ دېڭىز مهھسۇلاتلىرى ماگناتلىرىنىڭ بىرى بولغان چىشهن گۇرۇھى ئىچكى قىسمىدا

تارقىتىلىدىغان گېزىتلهرنىڭ بىرىدە ۋابا كهلتۈرۈپ چىقارغان «مهھسۇلاتقا بولغان غايهت زور بېسىم»
ھهققىدە مهلۇمات بهرگهن. شۇ يىلى ئۆكتهبىردە، جامائهت خهۋپسىزلىك ئىدارىسىنىڭ  تېررورلۇققا قارشى
تۇرۇش ئهترىتىدىكى پارتىيه ئهمهلدارلىرى ئهمگهك كۈچلىرىنى يۆتكهشكه مهسئۇل بولغان كادىرلار بۆلۈمى

ۋە ئىجتىمائىي تهمىنات ئىدارىسىنىڭ مهسئۇللىرى بىلهن ئىككى قېتىم كۆرۈشۈپ، بۇ گۇرۇھقا لازىملىق 
ئهمگهك كۈچىنى قانداق تېپىشنى  مۇزاكىرە قىلغان. ئۇزاق ئۆتمهي، چىشهن گۇرۇھى ئىشچىلارنى شىركهتكه

يۆتكهشنى تېزلىتىشكه قوشۇلغان. چىشهن گۇرۇھىنىڭ مۇئاۋىن باش دىرېكتورى ۋاڭ شهنچياڭ شىركهت
گېزىتلىرىنىڭ بىرىدە مۇنداق دېگهن: «شىركىتىمىز شىنجاڭدىن كېلىدىغان دېھقان ئىشلهمچىلهرنىڭ

بالدۇرراق كېلىشىنى ئۈمىد قىلىدۇ». (چىشهن گۇرۇھى بۇ ھهقته سورىغان سوئالىمىزغا جاۋاب بهرمىدى.)

 زاۋۇتلارغا ئهۋەتىلگهن ئۇيغۇرلار قاتتىق نازارەت ئاستىدا بولغاچقا، ئۇلار ئىجتىمائىي تاراتقۇلارغا چىقارغان
سۈرەتلهر ۋە سىنلار ئۇلارنىڭ ھاياتىنى چۈشىنىدىغان بىردىنبىر ۋاسىته بولۇپ قالغان. شىنجاڭ يهر

شارىدىكى دېڭىز-ئوكياندىن ئهڭ يىراق جاي بولغانلىقى ئۈچۈن نۇرغۇن كىشىلهر تۇنجى قېتىم شهندۇڭغا
كهلگهندە، سۇنىڭ يېنىدا ئۆزچهكمه شهكلىدە خاتىرە سۈرەتكه چۈشىدۇ.

بهزىلهر ناھايىتى ئېچىنىشلىق ئاھاڭدىكى ئۇيغۇر ناخشىلىرىنى يوللايتتى. بۇلار ئهلۋەتته تۇيغۇداش
مۇزىكىلاردىن پارچىلار بولۇشى مۇمكىن. ئهمما تهتقىقاتچىلار «ئۇلار بهلكىم خىتايدىكى تور

سۈزگۈچلىرىنىڭ توسقۇنلۇقىدىن ساقلىنىش ئۈچۈن ئۆزلىرى باشتىن كهچۈرۈۋاتقان ئازاب-ئوقۇبهتلىك
كهچۈرمىشلهرنى يوللاشتا مۇشۇ ئۇسۇلنى قوللانغان بولۇشى مۇمكىن» دېيىشمهكته.

بۇنداق مىساللار ناھايىتى كۆپ:

ئوتتۇرا ياشلىق بىر ئۇيغۇر ئهر 2022-يىلى 3-ئايدا شهندۇڭ دېڭىز مهھسۇلاتلىرى زاۋۇتىدا ئىشلهشكه
مېڭىش يولىدا ئايرودۇرۇمدىن ئايرىلىش ۋاقتىدا ئۆزىنى سۈرەتكه تارتىپ، «كېتهرمهنغۇ» دېگهن ناخشىنى بۇ

كۆرۈنۈشلهرگه ئارقا كۆرۈنۈش قىلغان. ناخشىنى بىلىدىغان ھهممىلا كىشىگه تونۇشلۇق بولغان «
دۈشمهنلىك بولۇپ قالدۇق، سهن ئۆزۈڭنى ئاۋايلا» دېگهن مىسراسىغا كهلگهندە ناخشىنى چورت كېسىپ

تاشلىغان.

بىر ئايال مهلۇم بىر دېڭىز مهھسۇلاتلىرى شىركىتىنىڭ ماركىسى بېسىلغان  لېچهكنى تاقاپ بىر سىن
يوللايدۇ ۋە شۇلارنى دەيدۇ: «بىزنى ئاتا-ئانىمىز ۋە يۇرتىمىزدىن ئايرىغان، بىزنى ئۆمۈرلۈك پۇشايمانغا

قويغان، شۇنداقلا دۇنيادىكى ھهممه ئادەمنى قۇل بولۇشقا قىزىقتۇرىدىغان نهرسه نېمه؟ ھهئه، پۇل!»

بىر رەسىمدە ئىشچىلارنىڭ دېڭىز مهھسۇلاتلىرىنى قهغهز يېشىكلهرگه قاچىلاۋاتقان كۆرۈنۈشى بار بولۇپ،
بۇنىڭغا كىرىشتۈرۈلگهن  ئاۋازدا مۇنداق دېيىلگهن: «ھاياتتىكى ئهڭ چوڭ خۇشاللىق سىزدىن نهچچه

ھهسسه كۈچلۈك بولغان، سىزگه زۇلۇم قىلغان، سىزنى كهمسىتىدىغان ۋە سىزنى ھاقارەتلهيدىغان
دۈشمهننى مهغلۇپ قىلىشتۇر.»

بهزى سىنلاردا، ئۇيغۇر ئىشچىلىرى ئۆزلىرىنىڭ بهختسىز ئىكهنلىكىنى ئانچه يوشۇرۇپ ئولتۇرمايلا
ئىپادىلهيدۇ. يهنه بىر سىندا ئىككى ئۇيغۇر ئهرنىڭ بېلىقلارنى ئوراش-قاچىلاش سېپىدە ئىشلهۋاتقانلىقى

كۆرسىتىلىدۇ. ئۇلارنىڭ بىرى يهنه بىرىدىن سورايدۇ:

«بىر ئايدا قانچىلىك مائاش ئالىسىز؟»

«ئۈچ مىڭ» دەپ جاۋاب بېرىدۇ ئۇ كىشى.

«ئۇنداقتا نېمىشقا خاپا بولىسىز؟»

«چۈنكى مېنىڭ باشقا تاللىشىم يوق.»

ھهممىگه مهلۇم بولغىنىدەك، دېڭىز مهھسۇلاتلىرى تهمىنلهش زەنجىرىگه سىڭىپ كىرىش ناھايىتى قىيىن.
مهجبۇرىي ئهمگهكنى بايقاش ئۈچۈن نۇرغۇن شىركهتلهر كۆپىنچه ھالدا زاۋۇتلارنى زىيارەت قىلىپ، ئۇنىڭ

خهلقئارا ئهمگهك ئۆلچىمىگه ئۇيغۇن ياكى ئهمهسلىكىنى «ئىجتىمائىي تهپتىش» قىلىدىغان شهخسىي
شىركهتلهرگه تايىنىدۇ.

ئهمما ئىجتىمائىي تهپتىشنىڭ زاۋۇتلارغا بارىدىغان ۋاقتى ئالدىن ئېلان قىلىنىدىغان بولغاچقا 
خوجايىنلارنىڭ تهكشۈرۈش تامام بولغۇچه بولغان ئارىلىقتا ئاز سانلىق مىللهت ئىشچىلىرىنى يوشۇرۇپ

قويۇشىغا  شارائىت يارىتىلىدۇ. مۇپهتتىشلهرنىڭ بىۋاسىته ئىشچىلارنى ئۆزى زىيارەت قىلىش پۇرسىتى بولسا
ناھايىتى ئاز ئۇچرايدۇ. ئۇلار زىيارەت قىلغان تهقدىردىمۇ، ئىشچىلار جازادىن ئهنسىرەپ، سهمىمىيلىك بىلهن
جاۋاب بېرىشتىن ئۆزىنى قاچۇرىدۇ. كورنېل ئۇنىۋېرسىتېتىدىكى سانائهت مۇناسىۋەتلىرى پىروفېسسورى

ساروش كۇرۇۋىللا (Sarosh Kuruvilla) 40 مىڭدىن ئارتۇق ئىجتىمائىي  تهپتىشنى تهھلىل قىلىپ، يېرىمىنىڭ
دېگۈدەك ئىشهنچسىز ئىكهنلىكىنى بايقىغان. ئۇ بۇ ھهقته توختىلىپ «بۇ مېخانىزم  پۈتۈنلهي كاردىن

چىققان» دېگهن.

2022 -يىلى مايدا، ئالدىنقى قاتاردىكى تهپتىش شىركىتىنىڭ بىرى بولغان SGS نىڭ مۇپهتتىشلىرى شهندۇڭ
ئۆلكىسىدىكى خهيبو شىركىتىنى تهكشۈرۈپ، زاۋۇتتا مهجبۇرىي ئهمگهكنىڭ مهۋجۇتلۇقىغا ئائىت ھېچقانداق

پاكىت تاپالمىغان. ئهمما «قانۇنسىز ئوكيان لايىھهسى» بۇ ئىشنى تهكشۈرگهندە، 2021-يىلى شىنجاڭدىن
كهلگهن 170 تىن ئارتۇق كىشىنىڭ قوشماق زاۋۇتلاردىن بولغان خهيبو ۋە زاۋۇتى خهيدۇدا

ئىشلهيدىغانلىقىنى بايقىغان. مۇپهتتىشلهر تهكشۈرۈش ئېلىپ بېرىۋاتقان كۈننىڭ ئۆزىدە، بىر ئۇيغۇر
ئىشچى قىز ئۆزىنىڭ زاۋۇت ياتىقى ۋە يۈك قاچىلاش ئورنىغا يېقىن يهردە چۈشكهن سۈرەتلىرىنى تورغا
چاپلىدى. (خهيبو زاۋۇتىنىڭ ۋەكىلى بۇ ھهقته ئېلخهت بىلهن جاۋاب بېرىپ «شىركىتىمىز قانۇن-نىزام

بويىچه ئىشلهيدىغان شىركهت» دېدى. خهيدۇ زاۋۇتىنىڭ ۋەكىللىرى سوئالىمىزغا جاۋاب بهرمىدى.)

بۇ يېگانه ھادىسه ئهمهس. تهكشۈرۈش جهريانىدا «قانۇنسىز ئوكيان لايىھهسى» دېڭىز مهھسۇلاتلىرى
زاۋۇتلىرىنى تهكشۈرۈپ بولۇپ بىر نهچچه كۈن ئۆته -ئۆتمهي شۇ زاۋۇتلاردا ئىشلهۋاتقان ئۇيغۇر

ئىشچىلارنىڭ زاۋۇتتىكى رەسىملىرىنى تورلارغا يوللىغانلىقىنى بايقىغان. شۇنىڭ بىلهن بىرگه  ئۇيغۇر
مهجبۇرىي ئهمگىكىگه باغلىنىشلىق ئىكهنلىكى ئېنىقلانغان خىتاي ئېكسپورت شىركهتلىرىنىڭ يېرىمى

ئالدىنقى قاتاردىكى دۇنياۋى تهكشۈرۈش شىركهتلىرىنىڭ تهكشۈرۈشىدىن ئۆتكهنلىكىمۇ بايقالدى.

لاياقهتلىكى ئېتىراپ قىلىنغان بهزى شىركهتلهرمۇ بۇنىڭغا چېتىلىدۇ. مهسىلهن، «قانۇنسىز ئوكيان لايىھهسى»
بۇ جهرياندا  دېڭىز-ئوكيان باشقۇرۇش كومىتېتى (MSC) ئېتىراپ قىلغان شىركهتلهرنى تهكشۈرگهن ھهمدە

شىنجاڭدىكى مهجبۇرىي ئهمگهك كۈچلىرىنى ئىشلهتكهن دېڭىز مهھسۇلاتلىرى پىششىقلاپ
ئىشلهپچىقارغۇچىلارنىڭ ھهممىسىنىڭ تهكشۈرۈشته لاياقهتلىك بولۇپ باھالانغانلىقىنى بايقىغان. (دېڭىز-

ئوكيان باشقۇرۇش كومىتېتىنىڭ ئاممىۋى مۇناسىۋەتلهر مهسئۇلى جو مىللېر (Jo Miller) تهشكىلاتنىڭ «
كۆرۈنهرلىك چهكلىمىلىرى»  بولغان ئىجتىمائىي تهپتىشكه تايىنىدىغانلىقىنى ئېتىراپ قىلدى.)

 تهكشۈرۈش جهريانىدا،«قانۇنسىز ئوكيان لايىھهسى» ئاز دېگهندىمۇ خىتايدىكى ئون چوڭ دېڭىز
مهھسۇلاتلىرى شىركىتىنىڭ 2018-يىلدىن باشلاپ كهم دېگهندە مىڭ ئۇيغۇر ئىشچىسىنى ئىشلهتكهنلىكىنى
بايقىغان. بۇ مهزگىلدە ئۇ شىركهتلهر 47 مىڭ توننىدىن ئارتۇق دېڭىز مهھسۇلاتلىرىنى ئامېرىكىغا يوللىغان.
ئامېرىكا ۋە كانادالىق ئىمپورت قىلغۇچىلار بۇ ئهسلىھهلهردىن دېڭىز مهھسۇلاتلىرىنى سېتىۋالغان. بۇلارنىڭ

ئىچىدە «ئالىي لاينىر يېمهكلىكلهر»(High Liner Foods) شىركىتىمۇ بار. (ئالىي لاينىر يېمهكلىكلهر
شىركىتىنىڭ باياناتچىسى ئۆزلىرى تىجارەت قىلغان شىركهتنىڭ 2022-يىلى 9-ئايدا ئۈچىنچى بىر تهپتىش

شىركىتىنىڭ تهكشۈرۈشىدىن ئۆتكهنلىكى ئېيتقان.)

دېڭىز مهھسۇلاتلىرى يۆتكهش ۋە توشۇش جهريانىدا بىر-بىرىگه ئارىلىشىپ كېتىدىغان بولغاچقا ھهر بىر
تۈركۈم مالنىڭ ئهڭ ئاخىرىدا زادى قهيهرگه بارىدىغانلىقىنى بېكىتىش بهكمۇ قىيىن. ئهمما ئامېرىكا

شىركهتلىرى مال ئىمپورت قىلىدىغان ھهمدە ئۇيغۇر مهجبۇرىي ئهمگىكى بىلهن مۇناسىۋەتلىك بۇ زاۋۇتلار
(Albertsons) ۋە ئالبهرتسىن (Kroger)كروگېر ،(Costco) كوسكو ،(Walmart) مهھسۇلاتلىرىنى ۋولمارت
قاتارلىق پۈتۈن مهملىكهتتىكى تاللا بازارلىرىغا ئهۋەتكهن. (ۋال-مارتنىڭ باياناتچىسى مۇنداق دېدى: «
شىركىتىمىز بارلىق مال تهمىنلىگۈچىلهرنىڭ بىزنىڭ ئۆلچهملىرىمىز ۋە توختامدىكى مهجبۇرىيهتلهر،

جۈملىدىن كىشىلىك ھوقۇققا مۇناسىۋەتلىك مهسئۇلىيىتىنى ئادا قىلىشىنى ئۈمىد قىلىدۇ». ئالبهرتسىن
(Albertsons) نىڭ باياناتچىسى ئالىي لاينىر يېمهكلىكلهر شىركىتىدىن    دېڭىز مهھسۇلاتلىرى سېتىۋېلىشنى

توختىتىدىغانلىقىنى دېدى. كوسكو (Costco) ۋە كروگېر(Kroger) بۇ ھهقته سورىغان سوئالىمىزغا جاۋاب
قايتۇرمىدى.)

ئىمپورت قىلغۇچىلار يهنه دېڭىز مهھسۇلاتلىرىنى يالغۇز ئامېرىكىدىلا تۆت يۈز مىڭدىن ئارتۇق ئاشخانىغا
خىزمهت قىلىدىغان يهر شارى يېمهكلىك مۇلازىمهت ماگناتى بولغان سىسكوغا (Sysco) ئهۋەتكهن.

(سىسكونىڭ باياناتچىسى ئۆزلىرىنى مال بىلهن تهمىنلىگۈچى يهنتهي سهنكو (Yantai Sanko) شىركىتىنىڭ 
تهپتىشتىن ئۆتكهنلىكىنى تهكىتلهپ، بۇ شىركهتنىڭ «دۆلهت ئىجرا قىلىۋاتقان ئهمگهك كۈچلىرىنى يۆتكهش

پىروگراممىسى ئارقىلىق ئىشچى قوبۇل قىلغانلىقى» نى

ئىنكار قىلدى.)

ئۇنىڭدىن سىرت ئۆتكهن بهش يىلدا ئامېرىكا ھۆكۈمىتى ئاممىۋى مهكتهپ، ھهربىي بازا ۋە فېدېراتسىيه
تۈرمىلىرىدە ئىشلىتىش ئۈچۈن ئۇيغۇر ئهمگهك كۈچىگه چېتىشلىق ئىمپورت قىلغۇچىلارنىڭ 200 يۈز
مىليون ئامېرىكا دوللىرىدىن كۆپرەك قىممهتتىكى دېڭىز مهھسۇلاتلىرىنى سېتىۋالغان. (دېھقانچىلىق

مىنىستىرلىقىنىڭ باياناتچىسى ئورگانلارنىڭ مۇمكىنقهدەر دېڭىز مهھسۇلاتلىرىنى ئامېرىكىدىن
سېتىۋېلىشى تهلهپ قىلىنىدىغانلىقىنى كۆرسهتتى. ئهمما كۆزىتىش گۇرۇپپىلىرىنىڭ قارىشىچه كهچۈرۈم
قىلىش ( ئورگانلارنى ھېچقانداق تهپتىش قىلماسلىق ۋە ئۇلارغا چهكسىز ئهركىنلىك بېرىش) دېگهنلىك،

دېڭىز مهھسۇلاتلىرىنىڭ كۆپىنچىسى خىتايدىن كهلگهنلىكىدىن دېرەك بېرىدىكهن.)

ئامېرىكا شىنجاڭدىكى ئىشچىلارغا چېتىشلىق دېڭىز مهھسۇلاتلىرىنى ئىمپورت قىلىدىغان بىردىنبىر دۆلهت
ئهمهس.«قانۇنسىز ئوكيان لايىھهسى» يىگىرمه نهچچه دۆلهتنىڭ شىنجاڭ ئهمگهك كۈچىگه چېتىشلىق دېڭىز

مهھسۇلاتلىرىنى ئىمپورت قىلىدىغانلىقىنى ئېنىقلىدى.

 مۇتهخهسسىسلهرنىڭ قارىشىچه، ئامېرىكىدىكى بۇ ئهھۋالنى ھهل قىلىش ئۈچۈن فېدېراتسىيه دېڭىز
مهھسۇلاتلىرىنى ئىمپورت قىلىشنى نازارەت قىلىش پىروگراممىسىغا ئۆزگهرتىش كىرگۈزۈش كېرەك.

قانۇنسىز بېلىق تۇتۇشنى ئېنىقلاش ئۈچۈن تۈزۈلگهن بۇ قانۇن ئىمپورت قىلغۇچىلاردىن بېلىقلار قانداق
تۇتۇلغانلىقى توغرىسىدا تهپسىلىي خاتىرە قالدۇرۇشنى تهلهپ قىلىدۇ. ئهمما سىياھ بېلىقى ۋە سالمون

بېلىقىنى ئۆز ئىچىگه ئالغان بىر قانچه ئاچقۇچلۇق تۈر نازارەت قىلىش دائىرىسىگه كىرمهيدۇ، شۇنىڭدەك بۇ
پىروگرامما مهجبۇرىي ئهمگهك ۋە باشقا دەپسهندىچىلىكلهرنى بايقاش ئۈچۈن لايىھهلهنگهن ئهمهس.

Judy) ئامېرىكا ئۇنىۋېرسىتېتى جاۋابكارلىقنى سۈرۈشتۈرۈش مهركىزىدە ئىشلهيدىغان جۇدى گيېرخارد
Gearhard) بۇ قانۇننى كېڭهيتىپ، خىتايدىكى شىركهتلهرنى ۋە ئۇلارنىڭ ئامېرىكىلىق خېرىدارلىرىنى

خىتايدىكى پىششىقلاپ ئىشلهش ئهسلىھهلىرىدىكى ئىشچىلار ھهققىدە تهپسىلىي ئۇچۇرلار بىلهن
تهمىنلهشكه مهجبۇرلاش كېرەكلىكىنى ئوتتۇرىغا قويدى. لورا مۇرفىغا ئوخشاش ئۇيغۇر مهسىلىلىرى

مۇتهخهسسىسلىرى شىركهتلهرنى خىتايدا دۆلهت مهجبۇرلىغان ئهمگهك كۈچىنى بايقاش ئۈچۈن تېخىمۇ
ئۈنۈملۈك شهكىلدە كىشىلىك ھوقۇق ئهھۋالىنى كۆزىتىشكه چاقىردى. خهلقئارا قۇللۇققا قارشى تۇرۇش

(Anti-Slavery International) تهشكىلاتىدىن كىلوئى كىرەنىستىن (Chloe Cranston) مۇنداق دېدى: «
ئامېرىكا، شىركهتلهردىن شىنجاڭدا مهجبۇرىي ئهمگهك كۈچى ۋە باشقا شهكىلدىكى ئېكسىپىلاتاتسىيهلهرنى

بايقىيالايدىغان ئاساسلىق تهكشۈرۈشلهرنى تهلهپ قىلىش جهھهتته يهرشارى رىقابىتىدە ئارقىدا قالدى.»

 جورجتوۋن ئۇنىۋېرسىتېتىنىڭ قانۇن پىروفېسسورى روبېرت ستېمبېرگ (Robert Stumberg) بۇ ھهقته سۆز
قىلىپ، ئۇيغۇر مهجبۇرىي ئهمگىكىگه دائىر قانۇننىڭ «ئالاھىدە كۈچلۈك» ئىكهنلىكىنى، ئامېرىكا ھۆكۈمىتى

ئاللىقاچان كۈن تاختا، ماشىنا زاپچاسلىرى، كومپيۇتېر ئۆزەكلىرى، پالما يېغى، شېكهر ۋە شوخلا قاتارلىق
مهھسۇلاتلارغا قارىتا قانۇننى ئىجرا قىلغانلىقىنى تىلغا ئالدى. ستۇمبېرگنىڭ پىكرىچه، ھازىر نېمه ئىش

قىلىش كېرەكلىكى ئېنىق. ئۇ: «دېڭىز مهھسۇلاتلىرى بۇ قانۇن نىڭ كېيىنكى نىشانى بولۇشى كېرەك»
دېدى.

The) «بۇ دوكلاتنى ۋاشىنگتوندىكى (پايدا ئالمايدىغان) مۇخبىرلار تهشكىلاتى «قانۇنسىز ئوكيان تۈرى 
Outlaw Ocean Project) تهييارلىغان بولۇپ، دوكلاتنى يېزىشقا ئىئان ئۇربىنا (Ian Urbina)، دانىيهل مۇرفى

(Daniel Murphy)، جو گالۋىن (Joe Galvin)، مايا مارتىن (Maya Martin)، سۇزىن رايىن (Susan Ryan)، ئاستىن
بروش (Austin Brush) ۋە جهيك كانلېي (Jake Conley) قاتناشتى.

